Qobustan rayonu İcra hakimiyyətinin başçısı Adil Məmmədovun
2013-cü ilin yekunları ilə bağlı
HESABAT MƏRUZƏSI
                                                
    Hörmətli Qonaqlar!
    Hörmətli müşavirə iştirakçıları!

2013-cü il respublikamızın hər yerində olduğu kimi rayonumuz üçün də çox uğurlu olmuşdur. Ötən ilin may ayında möhtərəm Prezidentimiz İlham Əliyev cənabları rayonumuza növbəti dəfə səfər edərək  Qobustan şəhərində Olimpiya İdman Kompleksi, Gənclər Mərkəzi və Bayraq meydanını açmış, Qobustan-Xilmilli yolunun istifadəyə verilməsində iştirak etmiş,  Qobustan Bağ-Bağat Mərkəzində  görülmüş işlərlə tanış olmuşdur. Rayon İctimaiyyətinin nümayəndələri ilə görüşən cənab Prezident rayonda mövcud olan problemlərlə maraqlanmış, həmin məsələlərin həlli üçün  öz tövsiyə və tapşırıqlarını vermişdir.Cənab Prezidentin səfərdən dərhal sonra imzaladığı sərəncama əsasən Qobustan şəhərində 50 çarpayılıq yeni xəstəxananın tikintisinə başlanılmışdır.
Məlumunuz olduğu kimi Azərbaycan Respublikası regionlarının 2009-2013-cü illərdə sosial-iqtisadı inkişafı Dövlət Proqramının icrası başa çatdı.İstər birinci və istərsə də ikinci Dövlət Proqramı rayonumuzun inkişafında son dərəcə mühüm rol oynamış, rayonumuzun siması dəyişmiş, gənc Qobustan şəhəri yaranmış və möhtərəm Prezidentimizin diqqət və qayğısı nəticəsində inkişaf etməkdədir.
     İkinci Dövlət Proqramının icrası nəticəsində,  son beş ildə ümumi məhsul buraxılışı 2 dəfə artmışdır. Bu artım kənd təsərrüfatında 89,7 faiz,  ticarətdə 7 dəfə, nəqliyyatda 66,5 faiz təşkil etmişdir.
     2012-ci illə müqayisədə rayonda ümumi məhsul buraxılışı 8,6 faiz, o cümlədən kənd təsərrüfatı üzrə məhsul buraxılışı 11,4 faiz artmışdır.
     Əsas kapitala yönəlmiş investisiyalar 2013-cü ildə əvvəlki ilə nisbətən 61,6 faiz, o cümlədən tikinti quraşdırma işlərinin həcmi 59,6 faiz artmışdır.
      Pərakəndə əmtəə dövriyyəsi 71 faiz, əhaliyə göstərilən pullu xidmətlər isə 97 faiz artmışdır.
      2013-cü ildə rayonumuzda 2242 yeni iş yeri açılmışdır ki, onlardan 257-si daimi, 1985-i isə mövsümi iş yerləridir.
      2012-ci illə müqayisədə əhalinin pul gəlirləri 11,8 faiz artmışdır.

       Hörmətli toplantı iştirakçıları!

      2013-cü ildə yerli gəlirlər üzrə rayon büdcəsinin mədaxil planı 2 milyon 359 min manat proqnozlaşdırılmış, 2 milyon 372 min manat vəsait toplanaraq 100,6 faiz icra edilmişdir.  Buna  baxmayaraq bəzi tədiyyə növləri üzrə vergilərin icrasını tam şəkildə təmin etmək mümkün olmamışdır. Cari ildə bütün tədiyyə növləri üzrə proqnozların icrası nəzarətə götürülməli, proqnozların yerinə yetirilməməyinin səbəbləri aradan qaldırılmalıdır.
      2013-cü ildə rayonda sahibkarlığın inkişafı məsələləri də diqqət mərkəzində olmuşdur.
      2012-ci ildə 31 layihə üzrə 298 min manat kredit verildiyi halda, 2013-cü ildə 46 layihə üzrə 491 min manat kredit verilmiş və bunun nəticəsində 56 yeni iş yerinin yaradılması nəzərdə tutulur.
      
    Azərbaycan Respublikası Prezidentinin aqrar sahəyə göstərdiyi diqqət və qayğı Qobustan rayonunun inkişafında da mühüm rol oynamışdır.
    Belə ki, hesabat dövründə kənd təsərrüfatı məhsulları istehsalçılarına  2012-ci ildə  2 miyon 83 min 864 manat, 2013-cü ildə isə 2 milyon 151 min 368 manat subsidiya  verilmişdir. Nəticədə kənd təsərrüfatı məhsullarının istehsalında nəzərə çarpacaq dərəcədə artım əldə olunmuşdur.
    Subsidiyaların verilməsində şəffaflığın təmin olunması məqsədilə rayon İcra hakimiyyəti başçısının  27 dekabr 2013-cü il tarixli 130 nömrəli sərəncamı ilə komissiya yaradılmış və bütün əkin sahələrinin ölçülməsi işinə başlanılmışdır.
     Ötən il rayonumuzda 64 min tondan artıq taxıl istehsal edilmişdir ki, bu da əvvəlki ildəkindən 11 faiz çoxdur. Adambaşına 1,5 tona yaxın taxıl düşür.
     Heyvandarlıq məhsullarının istehsalında da artım dinamikası saxlanılmışdır. Belə ki, hesabat dövründə süd istehsalı 2,4 faiz, ət və ət məhsullarının istehsalı 3,0 faiz, yumurta istehsalı 2,6 faiz, yun istehsalı 1,2 faiz artmışdır.
     Rayonumuzda heyvandarlığın cins tərkibinin yaxşılaşdırılması sahəsində gerilik mövcud idi.  Artıq bu sahə də ciddi nəzarətə götürülmüşdür.  Ötən il 443 baş mal süni mayalandırılmış, 184 bala alınmışdır ki, bu da müqayisəli dövrdən süni mayalama üzrə 2,2  dəfə, alınmış bala üzrə isə 2,3 dəfə çoxdur. Lakin bu bizi qane edə bilməz. Bu sahədə ciddi işlər görülməlidir.
       2013-cü ilin sentyabr-oktyabr aylarında Bakı şəhərində keçirilən arıçılıq məhsullarının satışı yarmarkasında rayonumuzdan 3 arıçı iştirak etmiş və onlar istehsal etdikləri ekoloji cəhətdən təmiz olan 1500 kq balı bazar qiymətindən 25-30% ucuz qiymətə şəhər əhalisinə satmışdır. Bu iş növbəti illərdə də davam etdiriləcəkdir.
      2013-cü ilin payızında 29 min hektardan artıq sahədə şum çıxarılmış, 28 min 500 ha yaxın sahədə payızlıq taxıl səpilmişdir. Bu da əvvəlki ildən 293 ha çoxdur.
      Hesabat dövründə Qobustan “Aqroservis” filialı üçün Təklə kəndində müasir tələblərə cavab verən  inzibati və anbar binaları tikilmişdir. Ötən dövr ərzində filial 9 ədəd kombayn, 15 ədəd təkərli traktor almışdır. 
     2013-cü ildə rayonda fiziki şəxslər tərəfindən lizinq  qaydasında kənd təsərrüfatı texnikası alınmasına maraq əhəmiyyətli dərəcədə artmışdır. Belə ki, bu dövrdə fiziki şəxslər tərəfindən 2 ədəd kombayn, 3 ədəd traktor, 2 ədəd yumşaldıcı, 1 ədəd disk-mala alınmışdır.
       
      Hörmətli toplantı iştirakçıları!
      Sosial yardıma ehtiyacı olan insanların müəyyənləşdirilməsi, aztəminatlı ailələrə maddi yardım göstərilməsi istiqamətində də rayonda bir sıra tədbirlər həyata keçirilmişdir.
  Qobustan şəhərində Xocalı şəhərindən məcburi köçkün, şəhid anası Narxanım Heydərəli qızı Məmmədovanın yanmış köhnə evinin əvəzində daxili imkanlar hesabına 3 otaqlı, müasir tələblərə cavab verən yaşayış evi tikilib istifadəyə verilmiş,  bütün zəruri avadanlıqlarla, istilik sistemi, rabitə və içməli su ilə təmin edilmişdir.
Bundan əlavə daha 3 evi yanmış vətəndaşa İcra hakimiyyətinin xətti ilə maddi köməkliklər göstərilmişdir. Ramazan və Qurban bayramlarında aztəminatlı ailələrə, Qarabağ əlillərinə bayram payı göndərilmişdir.
Rayonda ünvanlı sosial yardımların verilməsi vəziyyəti 2013-cü ilin oktyabr ayınadək çox aşağı səviyyədə təşkil edilmişdir. Əmək və Əhalinin Sosial Müdafiəsi Nazirliyinin heç bir göstəriciyə əsaslanmayan bölgüsü əsasında  rayonun aztəminatlı ailələrinin əksəriyyəti demək olar ki, bu yardımdan kənarda qalmışdır. Möhtərəm Prezidentimizin həmin sahədə apardığı dəyişikliklərdən sonra artıq rayonumuzda da, bu sahədə ciddi dönüş yaranmışdır.  2013 – cü ildə 434 ailəyə  53 min 405 manat məbləğində  ünvanlı sosial yardım verilmişdir ki, buda 2012 – ci illə müqayisədə 146 ailə çoxdur.
2013-cü ildə rayon üzrə orta aylıq pensiya 11,6 faiz artaraq 154 manat təşkil etmişdir.
Ötən illərdə rayonumuzda 4 Qarabağ müharibəsi  əlili üçün fərdi yaşayış evi tikilmiş, 2 şəhid ailəsi və 22 Qarabağ müharibəsi əlili mənzillə, 16 nəfər əlil isə  minik avtomobili ilə təmin edilmişdir. 2013-cü ildə 1 nəfər 1-ci qrup xidmət əlilinə avtomobil verilmişdir.
  Hazırda rayonumuzda əlil və şəhid ailələri üçün 36 mənzilli yaşayış evinin tikintisi məqsədilə müvafiq torpaq sahəsi ayrılmış, layihələşdirmə işləri aparılır.
  Qobustan şəhərində cəzaçəkmə müəssisələrindən azad edilmiş şəxslər üçün 50 yerlik Adaptasiya Mərkəzinin tikintisinə başlanmışdır.
   2013-cü ildə rayon Məşğulluq Mərkəzinə 347 nəfər işaxtaran vətəndaş müraciət etmişdir. İşsiz vətəndaşların işlə təmin olunması məqsədilə 2013-cü ilin may ayında əmək yarmarkası keçirilmiş, yarmarkaya 20 müəssisədən 170 boş iş yeri çıxarılmışdır. 279 nəfər işlə təmin edilmişdir ki, onlardan 73 nəfəri qadınlardır.
Əhaliyə göstərilən poçt və rabitə xidmətinin keyfiyyətinin yüksəlməsi 2013-cü ildə də nəzarətdə saxlanılmışdır.  Hər iki sahədə şəhər əhalisinə keyfiyyətli xidmət göstərmək məqsədilə müasir tələblərə cavab verən inzibati binalar tikilmiş, son tamamlama-təchizat işləri aparılır.   Rayonun Cəmcəmli kəndində müasir elektron avtomat telefon stansiyası üçün bina tikilərək istifadəyə verilmiş, daha  5 kənddə isə ATS binaları cari təmir edilmişdir. Yekəxana kəndində yeni poçt şöbəsi istifadəyə verilmiş, Bədəlli kəndində poçt şöbəsinin tikintisi üçün müvafiq sənədlər hazırlanır.
     9 oktyabr Prezident seçkiləri ərəfəsində 50 saylı DSK üçün 2,2 km  fiber optik kabel çəkilmiş, rayonda ilk dəfə olaraq Qobustan şəhəri, Sündü və Təklə kəndlərinin hər birində bir məntəqədə VEB kameralar quraşdırılmış, bütün seçki dövründə fasiləsiz işləməsi təmin edilmişdir.
      Geniş zolaqlı internetə çıxışı təmin etmək məqsədilə 5 kənddə müvafiq avadanlıqlar qurularaq istifadəyə verilmişdir. Hazırda Qobustan şəhəri və 5 kənddə sürətli internetə çıxış təmin edilmişdir. Əlbəttə ki, bu bizi qane edə bilməz, cari ildə bu sahədə səylərimizi daha da artırmalıyıq.
      2013-cü il rayonumuzda yol infrastrukturunun inkişafı ili kimi də yadda qalmışdır.  Möhtərəm Prezidentimizin iştirakı ilə 13000 nəfər əhalinin yaşadığı 6 kəndi birləşdirən 23 km-lik Qobustan-Xilmilli yolu istifadəyə verilmiş, cənab Prezidentimizin 4 dekabr 2013-cü il tarixli 137 nömrəli sərəncamı ilə 15000 nəfər əhalinin yaşadığı 6 kəndi birləşdirən Təklə-Sündü-Xilmilli yolunun çəkilişinə başlanmışdır.
      Bundan əlavə Çalov kəndinə gedən yola asfalt örtüyü vurulmuşdur. Daxili imkanlar hesabına gediş-gəlişdə daim çətinliklər yaranan ucqar Nardaran kəndinə daş örtüklü, 18 km uzunluğunda yol çəkilmişdir.
     Qobustan şəhərində 2,7 km uzunluğunda yola asfalt vurulmuş, İdman kompleksinə gedən yolda bardürlər qoyulmuş, yaşıllıqlar salınmışdır.
     Əhaliyə keyfiyyətli elektrik enerjisi,  təbii qaz və içməli suyun verilməsi məsələləri də daim diqqətdə saxlanılır.
     Hazırda Qobustan şəhərinə  alternativ elektrik enerjisinin verilməsi üçün stansiyanın tikintisi başa çatdırılmış, “Yeni massiv” adlanan əraziyə 630 Kva transformator qoyulmuşdur. Bu istiqamətdə işlər davam etdirilir. Onu da qeyd edək ki, bu sahədə işlərin sürətləndirilməsinə ciddi ehtiyac vardır.
     Rayonumuzda mövcud elektrik verilişi xətləri öz istismar müddətini çoxdan başa vurmuşdur. Buna baxmayaraq əhalini fasiləsiz elektrik enerjisi ilə təmin etmək məqsədi ilə  təmir işləri davam etdirilmiş, istehlak olunmuş enerjinin dəyərinin ödənilməsi üçün zəruri tədbirlər görülmüşdür.
     2013-cü il ərzində rayonun qazlaşdırılmamış Poladlı, Yekəxana, Təsi, Bədəlli və Sədəf kəndlərinin girişinədək in qazlaşdırılması üçün layihə smeta sənədləri hazırlanmış və qaz xəttinin çəkilişi işlərinə başlanılmış, 225 mm-lik polietilen borunun çəkilişi başa çatdırılmışdır.
    19 sentyabr 2013-cü il tarixdə Bədəlli kəndinə təbii qaz verilmişdir. Bu il isə  Poladlı, Təsi, Yekəxana, Sədəfli və Şıxzahırlı kəndlərinə təbii qazın verilməsi nəzərdə tutulur.  Hesabat dövründə Qobustan şəhərindən 11 kəndə gedən 159 mm-lik daşıyıcı polad qaz kəmərləri 225 mm-lik yeraltı polietilen borularla ilə əvəz edilmişdir.Təbii qaz itkisi əvvəlki ilə nisbətən 2,9 faiz azalaraq 10,3 faiz təşkil etmişdir ki, bu da respublika üzrə ən aşağı göstəricilərdən biridir.
    2013-cü ildə istehlak olunmuş təbii qazın dəyəri 106 faiz, əhali üzrə isə 104 faiz ödənilmişdir.
Yarandığı vaxtdan  içməli su sarıdan korluq çəkən, ərazisində heç bir içməli su mənbəyi olmayan Ərəbqədim, Göydərə və Cəmcəmli kəndlərinə içməli suyun verilməsi 2013-cü ildə təmin edilmişdir. Suyun verilməsini toy-bayramla qarşılayan bütün kənd sakinləri bu müqəddəs işə görə ölkə Prezidentinə öz dərin minnətdarlıqlarını bildirmişlər.
Onu da qeyd edək ki, rayonun içməli su ilə təminatı məsələsinin həllində görüləsi işlər həddindən artıq çoxdur. Hələ də təkcə Qobustan şəhəri əhalisinin 70 faizindən çoxu içməli  suyu daşıma yolu ilə alırlar.
Xüsusən şəhərin Nərimankənd adlanan hissəsində 4000 nəfərdən artıq əhali içməli su sarıdan korluq çəkir.
Həmin sahəyə 9 km məsafədən, öz axını ilə gətirilməsi mümkün olan su mənbəyinin olması barədə “Azərsu” SC-ə  müraciətlər edilməsinə baxmayaraq bu sahədə işlər ləngiyir.
Qobustan şəhərində hələ də su paylama şəbəkə və kanalizasiya sisteminin qurulmasına başlanmamışdır. Cari ildə bu sahədə ciddi dönüş yaradılması üçün bütün səylərimizi artırmalıyıq.

Hörmətli toplantı iştirakçıları!
Rayonumuzda təhsil, səhiyyə, mədəniyyət, turizm və idman sahələrində də bir sıra işlər görülmüşdür.
  Ötən illər ərzində rayonumuzda 2220 şagird yerlik 12, o cümlədən Heydər Əliyev Fondunun dəstəyi ilə 620 şagird yerlik 4 məktəb binası inşa edilmişdir. Hesabat dövründə 624 yerlik Cəyirli və  420 şagird yerlik Ərəbqədim tam orta məktəblərinin bərpa gücləndirilməsi, 180  yerlik Cəyirli ümumi orta məktəbinin tikintisi başa çatdırılaraq istifadəyə verilmişdir. Hazırda 180 şagird yerlik Çuxanlı kənd tam orta məktəbi üçün yeni binanın tikintisi aparılır. Rayonun Sündü kəndində 40 yerlik uşaq bağçası tikilib istifadəyə verilmişdir.
Növbəti illərdə uyğunlaşdırılmış, köhnə,  binalarda yerləşən 14 məktəb və 4 uşaq bağçası üçün yeni  inzibati binaların tikintisi, 10 kənddə isə uşaq bağçalarının açılmasına çalışmalıyıq.
Bildiyiniz kimi rayon təhsil sistemində mövcud olan nöqsanlar, bu sahədə çalışanların öz işlərinə məsuliyyətlə yanaşmamaşı rayonumuzun həyatında təsirsiz ötüşməmişdir. Hazırda rayonumuzda əksər sahələrdə, xüsusilə  səhiyyə, təhsil, aqrar və digər sahələrdə kadr çatışmazlığı mövcuddur.  Biz yaxın illərdə təhsil sahəsində olan bu geriliyi aradan qaldırmalı, bu sahədə ən qabaqcıl rayonlardan birinə çevirilmək üçün bütün bilik və bacarıqlarımızı səfərbər etməliyik.
  Rayonda əhalinin sağlamlığının qorunması məsələlərinə xüsusi diqqət yetirilir.  Bildiyiniz kimi cənab Prezidentin göstərişinə əsasən bu ilin fevral ayının 17-dən əhalinin tibbi müayinəsinə başlamışıq. Bunun üçün bütün qüvvələrimiz səfəbər edilib. May ayının 1-dək bu sağlamlıq kompaniyasını uğurla başa çatdıracağıq.
  2013-cü il ərzində  rayonda fəaliyyət göstərən siyasi partiyalar və ictimai təşkilatlarla müntəzəm, məqsədyönlü və ardıcıl iş aparılmışdır. Rayonun müsəlman və azsaylı xristian icmalarının birgə yaşadıqları Qobustan şəhəri və Xilmilli kəndində tolerantlığın, dini dözümlüyün daha da möhkəmləndirilməsi məqsədi ilə icmalarla birlikdə müntəzəm tədbirlər keçirilmişdir.
Əhali arasında radikal dini-cərəyanların təsirinin yayılmaması məqsədilə dindarlar, ağsaqqallar və  gənclər arasında  maarifləndirmə işləri aparılır.Qətiyyətlə deyə bilərik ki, rayonumuzun sakinləri belə zərərli vərdişlərə yox deməyi bacarır.
        Hesabat dövründə cinayətkarlığa qarşı mübarizə, ictimai qaydanın və ictimai təhlükəsizliyin təmin edilməsi məsələləri də nəzarətdə saxlanılmışdır.
   2012-ci ildə rayon ərazisində 35 cinayət hadisəsi baş verdiyi və 93,8 faiz açılma təmin edildiyi halda, 2013-cü ildə 29 cinayət hadisəsi baş vermiş və 96,7 faiz açılmışdır.

         Hörmətli toplantı iştirakçıları!
         Rayonumuzda turizmin inkişafı üçün infrastruktur obyektlərinin yaradılması davam edir. Bildiyiniz kimi rayonumuzda  Bağ-Bağat istirahət mərkəzi fəaliyyət göstərir. Mərkəzdə insanların istirahət etməsi üçün hər cür şərait yaradılmışdır. Ötən il Mərkəzdə 16 yerlik, “Qobuland” mehmanxanası istifadəyə verilmişdir ki, bu da öz növbəsində rayonumuza gələn qonaqlar tərəfindən razılıqla qarşılanır.
         2013-cü ildə rayon gənclərinin Heydər Əliyev Mərkəzi ilə əlaqələri daha da gücləndirilmiş və keçirilən birgə tədbirlərin sayı və keyfiyyəti artırılmışdır.       
        Bu il isə Mərkəzdə rayonunun bütün 11-ci sinif şagirdləri üçün tarix dərslərinin keçirilməsi təşkil edilmişdir.

        

          Hörmətli toplantı iştirakçıları!
      Rayonumuzda Olimpiya İdman Kompleksinin istifadəyə verilməsi gənclərimizin idmana olan marağını əhəmiyyətli dərəcədə artırmışdır. Bir neçə gün öncə rayonumuzun yetirməsi Dadaş Dadaşbəyli   Azərbaycan Ağır Atletika Federasiyasının birgə təşkilatçılığı ilə keçirilən yarışda 105 kq çəki dərəcəsində  Azərbaycan çempionu adına layiq görülmüşdür. Fürsətdən istifadə edib idmançımızı bu qələbə münasibəti ilə təbrik edir, ona yeni-yeni uğurlar arzulayıram.
    Taekvondoçularımızda ötən il inamla mübarizə aparmış onlar Abşeron rayonunda keçirilmiş taekvondo üzrə zona birinciliklərindən 3 qızıl, 3 gümüş və 2 bürünc medalla dönmüşlər.
      2013-cü ildə bütün ərazi nümayəndəliklərində ictimaiyyət nümayəndələrinin iştirakı ilə ilin yekunlarına dair hesabatlar  dinlənilmişdir. Ümumilikdə keçirilmiş 16 hesabat yığıncağında 1483 nəfər iştirak etmişdir. 71 nəfər vətəndaş tərəfindən 56 məsələ qaldırılmışdır.
        Hesabatlarda əsasən kənd əhalisi tərəfindən yolların təmiri, enerji, rabitə və səhiyyə xidmətinin yaxşılaşdırılması, təhsilin maddi texniki bazası və keyfiyyətinin yüksəldilməsi ilə  bağlı təkliflər irəli sürülmüşdür.     
        2013-cü ildə həqiqi hərbi xidmətə çağırışla bağlı Respublika Prezidentinin məlum fərmanlarının tələblərinə uyğun olaraq rayonumuzdan 284 nəfər çağırışçı    həqiqi hərbi xidmətə yola salınmışdır. Hərbi xidmətdən yayınma halları baş    verməmişdir.
        Ötən il rayonumuzda quruculuq-abadlıq, səliqə-sahman, təmizlik və yaşıllaşdırma işləri uğurla davam etdirilmişdir. Qobustan rayonunun girişində müasir arxitektura üslubunda göstərici inşa edilmiş, Cəngi kəndində 200 metrdən artıq daş hasar üzlənmiş, 1100 metrdən artıq hissədə işıqlandırma işləri görülmüşdür.
        Qobustan şəhərinin girişində 1300 metr müasir üslubda hasar çəkilmiş, qarşısında işıqlandırma, yaşıllaşdırma işləri aparılmışdır.
         Heydər Əliyev Prospektində 1000 metrdən artıq hasar çəkilmiş, müasir üslubda üzlənmiş, şəhərin “son” adlanan hissəsinə doğru yolun sol tərəfində də abadlıq-tikinti, yaşıllaşdırma  işləri görülmüş, hazırda bu işlər davam etdirilir.
     Qobustan şəhərinin girişində şəhər göstəricisi inşa edilir. Şəhərdə müxtəlif hissələrində 96 ədəd müasir işıqlandırma dirəyi quraşdırılmışdır.
     Rayonun Xilmilli və Cəmcəmli kəndlərində daxili imkanlar hesabına ərazi nümayəndəlikləri üçün inzibati binalar tikilərək istifadəyə verilmiş, Şıxzahırlı və Yekəxana kəndlərində son tamamlama işləri görülür.
Rayonumuzda yaşıllıqların salınması, yaşıllıqlara qulluq işləri də davam etdirlir. Hesabat ilində əlavə olaraq 3000 ağac və qızılgül kolları əkilmişdir.Bu ildə bu sahə diqqətdən kənarda qalmamalıdır.

    Hörmətli toplantı iştirakçıları!

     2013-cü ildə Qobustan Rayon İcra Hakimiyyətinin Başçısı Aparatına vətəndaşların Azərbaycan Respublikası Prezidentinin İcra Aparatına ünvanladıqları  99, Azərbaycan Respublikasının Nazirlər Kabinetinə ünvanladıqları 8, Azərbaycan Respublikasının Millli Məclisinə ünvanladıqları 4, digər mərkəzi İcra hakimiyyəti orqanlarına ünvanladıqları 8, birbaşa İcra hakimiyyətinə ünvanladıqları 157  təklif, ərizə, şikayət daxil olmuşdur.   
    Müraciətlərdən 156-sı ərizə, 114-ü şikayət, 6-sı təklif olmuşdur.
    Ərizələrdən 85-i müsbət həll edilmiş, 62-sinə müvafiq izahat verilmiş, 7-si aidiyyatı üzrə göndərilmiş, 1-i əsassız sayılmış, 1-i isə icradadır.
    Şikayətlərin 22-si müsbət həll edilmiş, 74-nə müvafiq izahat verilmiş, 15-i əsassız sayılmış, 2-si aidiyyatı üzrə göndərilmişdir.
    Təkliflər kənd yollarının(Sündü-Təklə və Poladlı kənd yollarının) çəkilişi ilə bağlı olmuşdur. Azərbaycan Respublikası Prezidentinin 4 dekabr 2013-cü il tarixli 137 nömrəli sərəncamı ilə Təklə-Sündü-Xilmilli yolunun tikintisinə vəsait ayrılaraq bu təkliflərdən  2-si müsbət həll edilmiş, Poladlı yolunun çəkilişi ilə bağlı  4 təklifə müvafiq izahat verilmişdir. Bu məsələlərin ardıcıllıqla həll olunacağı vətəndaşlara bildirilmişdir.
     Rayon İcra hakimiyyətinin başçısı tərəfindən ötən il yerlərdə 44 səyyar qəbul keçirilmiş və həmin görüşlərdə 155 məsələ qaldırılmışdır.Bütün məsələlərə tərəfimizdən nəzarətə götürlmüş, aidiyyatı üzrə tədbirlə görülməkdədir.
     Qobustan Rayon İcra Hakimiyyətinin Başçısı Aparatında 29 inzibati vəzifə vardır. İnzibati vəzifələrdən 5-i vakansiyadır.  İnzibati vəzifələrdə işləyənlərdən  2012-ci ildə  1-i qadın olduğu halda, hazırda İcra hakimiyyəti başçısının müavini, bir şöbə müdiri və iki baş məsləhətçi qadındır. Aparatda orta yaş həddi 2012-ci ildə 40,8 olduğu halda, hazırda  37,5 yaşdır.
       
  Hörmətli toplantı iştirakçıları!

    Möhtərəm Prezidentimiz İlham Əliyev cənablarının Azərbaycan Respublikası regionlarının 2009-2013-cü illərdə sosial-iqtisadi inkişafı Dövlət Proqramının yekunlarına həsr olunmuş konfransdakı  çıxışı  hər birimiz üçün bir  fəaliyyət istiqaməti olmalıdır. Həmin konfransda korrupsiya və rüşvətxorluqla mübarizə məsələlərinə toxunan cənab Prezident bir daha bildirmişdir ki,  “Dövlət məmuru xalqın xidmətçisidir. Xalqın birinci xidmətçisi mənəm və bütün dövlət məmurları belə işləməlidirlər. Növbəti beş il ərzində Azərbaycan korrupsiyaya və rüşvətxorluğa qarşı mübarizədə də nümunəvi ölkə olmalıdır”.
       Cənab Prezidentin bu sözləri hər birimizin düşüncəsinə hakim kəsilməli, həyata keçrilməsi üçün bütün qüvvə və bacarıqlarımızdan istifadə etməliyik.
2013-cü il Respublikamızın, eyni zamanda rayonumuzun həyatında çox əlamətdar  tarixi bir hadisə, Prezident seçkiləri ili kimi qalmışdır. Bu mühüm siyasi kompaniyada hazırlıq işləri tərəfimizdən  vaxtında yüksək səviyyədə həyata keçirilmişdir.
        Rayonumuzun sakinləri çoxsaylı beynəlxalq və yerli müşahidəçilərin gözləri qarşısında seçkilərdə yüksək fəallıq nümayiş etdirərək xalqı uğurlara aparan, respublikamızın müstəqilliyini daha da möhkəmləndirən əsası ümummilli liderimiz tərəfindən qoyulmuş siyasi kursu bir daha dəstəkləmiş, yekdilliklə Yeni Azərbaycan Partiyasının namizədi İlham Əliyevə səs vermişlər.
         Əsası ümummilli liderimiz Heydər Əliyev tərəfindən müdrikliklə müəyyən olunmuş siyasi-iqtisadi, sosial strategiyanın təzahürlərinin canlı şahidi olmaqdayıq. Bu siyasətin uğurlu təntənəsi kimi Azərbaycanın ildən-ilə artan iqtisadi qüdrəti bizə əhalinin rifah halının daha da yaxşılaşdırılması istiqamətində görülən işlərin əhatə dairəsinin durmadan genişləndirilməsinə imkan verir.  
        2014-cü ildə qarşımızda çox mühüm vəzifələr dayanır. Bu ili Azərbaycan Respublikasının Prezidenti “Sənaye ili” elan etmişdir. Çalışmalıyıq ki, bu ildə rayonumuzun sənaye potensialını yüksəldək. 2014-2018-ci illər üçün qəbul ediləcək üçüncü Dövlət Proqramına uyğun olaraq rayonumuzda  sosial-iqtisadi inkişaf tədbirlərinin daha da sürətləndirilməsinə, əhalinin sosial müdafiəsinin gücləndirilməsi və sosial problemlərinin həllinə nail olaq.  Kənd təsərrüfatı məhsulları istehsalını artıraq, tikinti, nəqliyyat və rabitə müəssisələrinin fəaliyyətini müasir tələblər səviyyəsində qurmaq üçün  müvafiq tədbirlər görək.
       Ümummilli liderimizin siyasi kursunu müasir dövrün xarakterinə uyğun, yüksək dəqiqliklə həyata keçirən ölkə rəhbəri cənab İlham Əliyevin müəyyən etdiyi vəzifələr, verdiyi tövsiyə və tapşırıqlar bütün dövlət qurumları kimi bizim də üzərimizə böyük məsuliyyət qoyur. Qobustan rayon İcra hakimiyyəti də  ölkə rəhbərinin hər bir fərman, sərəncam, tapşırıq və göstərişlərini vaxtında, yüksək dəqiqlik və keyfiyyətlə icrasının təmin olunması üçün növbəti ildə də bütün imkanlarından maksimum səmərəli istifadə edəcək, əlindən gələni əsirgəməyəcəkdir.
       Diqqətinizə görə təşəkkür edirəm.

